
Maʼlumot uchun, ОАК 

iqtisodiyot” jurnali ro‘yxatga kiritilgan.

6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

OYNALI FASAD TIZIMLARINI MONTAJ 
QILISHNING ZAMONAVIY TEXNOLOGIYALARI

Inamov Boxodir Nizamovich
Toshkent Kimyo xalqaro universiteti

“Qurilish” kafedrasi mudiri
 

Ozodxo‘jayev Gʻaybulla Sherzodxo‘ja o‘g‘li 
Toshkent Kimyo xalqaro universiteti

“Qurilish” kafedrasi magistri

Annotatsiya. Respublikamizda oynali fasad tizimlarini zamonaviy binolarning tashqi to‘siq qoplamasi sifatida qo‘llash 
tobora kengayib bormoqda. Ular tuzilishi va tashqi ko‘rinishi jihatidan xilma-xil bo‘lib, har bir tur o‘ziga xos material 
tarkibi, o‘rnatish texnologiyasi, qo‘yiladigan talablar hamda afzallik va kamchiliklarga ega. Mazkur maqolada oynali 
fasad tizimlarining asosiy turlari bo‘yicha zamonaviy montaj usullari ilmiy jihatdan tahlil qilinadi. Tadqiqotning dolzarbligi 
shundaki, ushbu tizimlar keng qo‘llanilishiga qaramay, ularning o‘rnatish texnologiyalari normativ va boshqa me’yoriy 
hujjatlarda yetarli darajada to‘liq aks etmagan.

Kalit so‘zlar: oynali fasad tizimlari, steklopaketlar, alyumin karkas, osma fasadlar, ramalar, energiya samaradorligi, 
mikroiqlim, konstruksiya ankerti.
Abstract. In the Republic of Uzbekistan, the use of glass façade systems as external envelope structures of modern 
buildings is steadily increasing. These systems are characterized by a wide variety of structural solutions and architectural 
appearances, with each type having its own material composition, installation technology, technical requirements, as well 
as advantages and disadvantages. This article provides a scientific analysis of modern installation methods for the main 
types of glass façade systems. The relevance of the study lies in the fact that, despite their widespread application, the 
installation technologies of these systems are not yet sufficiently reflected in regulatory and other normative documents.

Keywords: glass façade systems, insulating glass units, aluminum frame, curtain walls, frames, energy efficiency, 
microclimate, structural anchors.
Аннотация. В Республике Узбекистан применение стеклянных фасадных систем в качестве наружных 
ограждающих конструкций современных зданий получает всё более широкое распространение. Они отличаются 
разнообразием конструктивных решений и архитектурного облика, при этом каждый тип характеризуется 
собственным материальным составом, технологией монтажа, предъявляемыми требованиями, а также 
преимуществами и недостатками. В статье проводится научный анализ современных методов монтажа основных 
типов стеклянных фасадных систем. Актуальность исследования обусловлена тем, что, несмотря на широкое 
применение данных систем, технологии их монтажа ещё недостаточно полно отражены в нормативных и других 
регулирующих документах.

Ключевые слова: стеклянные фасадные системы, стеклопакеты, алюминиевый каркас, навесные фасады, рамы, 
энергоэффективность, микроклимат, анкерные соединения.

K I R I S H
O‘zbekiston Respublikasi Prezidentining 11-sentabr 2023-yildagi “Oʻzbekiston — 2030” strategiyasi 

toʻgʻrisidagi PF-158-sonli Farmoni bilan tasdiqlangan [1] respublika iqtisodiyoti hajmini 2030-yilgacha 2 baravar 
oshirishni hamda daromadlari o‘rtacha ko‘rsatkichdan yuqori bo‘lgan davlatlar qatoriga kirishni nazarda tutadi. 
Mazkur hujjatda qurilish sohasini rivojlantirish doirasida hududlarni kompleks rivojlantirish, urbanizatsiya 
strategiyasini izchil amalga oshirish, aholini arzon uy-joy bilan ta’minlash darajasini oshirish rejalashtirilgan. 
Shuningdek, qurilish materiallari ishlab chiqarish hajmini 2 baravar oshirish hamda energiya tejovchi yangi 
turdagi materiallar ishlab chiqarishni kengaytirish ko‘zda tutilgan.

Yangi materiallar va konstruksiyalardan foydalanishning maqsadga muvofiqligi ularning iqtisodiy 
samaradorligi bilan bevosita bog‘liqdir. Shu bois, tashqi to‘siq konstruksiyasi sifatida qo‘llanilayotgan oynali 
fasad tizimlarining respublikamizning qurilish-iqlim sharoitlarini hisobga olgan holda samarali texnologiyalarini 
chuqur o‘rganish muhim ahamiyat kasb etadi.

Oynali fasad tizimlarini (OFT) o‘rnatish texnologiyalarini qo‘llash bugungi kunda qurilish jarayonining 
tezligini oshirish, energiya samaradorligi talablariga muvofiqlikni ta’minlash hamda binolarning me’moriy tashqi 
ko‘rinishiga zamonaviylik baxsh etish o‘rtasidagi optimal muvozanatni ifodalaydi. Zamonaviy binolarda fasad 
tizimlari oddiy deraza romlarini o‘rnatishdan ancha murakkab bo‘lgan, ilg‘or texnik va konstruktiv yechimlarni 
talab qiluvchi muhandislik jarayoniga aylangan.

M A V Z U G A  O I D  A D A B I Y O T L A R  S H A R H I
Zamonaviy bino va inshootlarda qo‘llanilayotgan oynali fasad tizimlari nafaqat dekorativ element va 

fasadni to‘ldiruvchi vosita hisoblanadi, balki ular ichki muhitni tashqi muhit bilan bog‘lash imkonini beruvchi 
hamda binolarni atmosfera ta’siridan himoya qiluvchi muhim konstruktiv yechim sifatida ham namoyon bo‘ladi.

Xalqaro olimlarning fikriga ko‘ra, jumladan, V.S. Podkovirin [4] va O.M. Habler [3] tadqiqotlarida 
ta’kidlanishicha, zamonaviy oynali fasad tizimlari an’anaviy funksiyalarni bajarish bilan bir qatorda, ma’lum 
yuklamalarni qabul qilish, tashqi muhit bilan samarali aloqani ta’minlash hamda boshqa to‘siq konstruksiyalariga 
nisbatan kengroq arxitektura va konstruktiv imkoniyatlarni yaratishi bilan ajralib turadi.

Bugungi kunda respublikamizda oynali fasad tizimlarini o‘rnatish texnologiyalari normativ va boshqa 
me’yoriy hujjatlarda bosqichma-bosqich rivojlanib bormoqda. Mazkur maqolada xorijiy adabiyotlar tahliliga 
tayangan holda, oynali fasad tizimlarining asosiy turlari bo‘yicha zamonaviy montaj usullari hamda ularni 
O‘zbekistonning iqlim va qurilish sharoitlariga moslashtirish masalalari ilmiy jihatdan tahlil qilinadi.

T A D Q I Q O T  M E T O D O L O G I YA S I
Ushbu tadqiqotning maqsadi oynali fasad tizimlarining loyihalash xususiyatlari va tasniflash mezonlarini 

o‘rganish, shuningdek, ularning samarali montaj texnologiyasini ishlab chiqishdan iborat.
Tadqiqot metodologiyasi O‘zbekiston sharoitida barpo etilayotgan zamonaviy binolarda qo‘llanilayotgan 

oynali fasad tizimlarini kompleks o‘rganish va tahliliy baholashga asoslanadi. Olingan natijalar asosida eng 
maqbul va samarali montaj usullari hamda ularni tashkil etish tizimini takomillashtirish bo‘yicha ilmiy asoslangan 
takliflar ishlab chiqiladi.

 
T A H L I L  V A  N A T I J A L A R

Oynali fasad tizimlarini o‘rnatish texnologiyasi ularning konstruktiv turiga bevosita bog‘liq bo‘lib, amaliyotda 
eng keng tarqalgan ustun-rigelli hamda ilg‘or yechim sifatida qaraladigan modul tizimlari alohida ahamiyat kasb 
etadi.

Oynali fasad tizimlari binoning tashqi devor perimetri bo‘ylab yoki uning ma’lum qismini keng miqyosda 
qoplash orqali amalga oshiriladi. Ularni o‘rnatish texnologiyasiga ko‘ra asosan uch turga ajratish mumkin: vitraj 
ko‘rinishidagi tizimlar, osma devor (curtain wall) tizimlari va oynali devor (window wall) tizimlari.

Vitraj turi — oynali fasad tizimlarining eng sodda va iqtisodiy jihatdan maqbul turlaridan biri hisoblanadi. 
Ushbu tizim yengil alyuminiy konstruksiyalar asosida qurilib, to‘g‘ridan-to‘g‘ri qurilish maydonida loyihaviy joyiga 
o‘rnatiladi va keyinchalik oynalar yoki steklopaketlar bilan to‘ldiriladi. Alyuminiy karkas elementlarining kengligi 
odatda 0,6 m dan 2,30 m gacha, vertikal o‘lchamlari esa 1,5 m dan 3,7 m gacha bo‘lishi mumkin. Tizim tashqi 
devor tekisligida joylashib, yengil konstruktiv elementlardan tashkil topadi. Mazkur usul oddiy deraza romlarini 
o‘rnatish texnologiyasiga yaqinligi sababli, asosan shamol va yog‘in ta’siri nisbatan kam bo‘lgan hududlarda 
qo‘llaniladi. Shu bois, vitraj tizimlari ko‘proq kam va o‘rta qavatli binolarda hamda qavatlar oralig‘ida, yuk 
ko‘taruvchi konstruksiyalarga (orayopma va devorlarga) mahkamlangan holda ishlatiladi.

Osma devor turi (curtain wall) — vitraj tizimiga nisbatan konstruktiv jihatdan yanada mustahkam bo‘lib, 
baland va ko‘p qavatli, shuningdek, osmono‘par binolarda qo‘llaniladi. Ushbu tizim shamol yuklamalari yuqori 
bo‘lgan sharoitlarda samarali hisoblanadi. Osma devor tizimi binoning tashqi konstruksiyasidan tashqariga 
chiqarilgan holda, uning konsol qismlariga yoki yuk ko‘taruvchi elementlarning tashqi perimetriga maxsus 
kronshteynlar yordamida o‘rnatiladi. Montaj jarayoni bevosita qurilish maydonida bosqichma-bosqich amalga 
oshirilishi yoki sanoatlashgan usulda tayyorlangan yirik modul bloklari ko‘rinishida bajarilishi mumkin. 
Osmono‘par binolarda esa ushbu tizimning asosan modul ko‘rinishidan foydalaniladi.

Oynali devor turi (window wall) — vitraj va osma devor tizimlarining konstruktiv va funksional xususiyatlarini 
o‘zida mujassam etgan kompleks yechim hisoblanadi. Ushbu tizim vitraj kabi to‘g‘ridan-to‘g‘ri binoning yuk 
ko‘taruvchi konstruksiyalariga tayanib, qavatlar oralig‘ida joylashtiriladi. Shu bilan birga, osma devor tizimiga 

xos bo‘lgan yuqori mustahkamlik va tashqi shamol bosimlariga chidamlilik xususiyatlariga ega bo‘lib, baland 
binolarda ham samarali qo‘llaniladi. Mazkur tizimning muhim afzalliklaridan biri — katta formatli oynalarni 
binoning ichki tomonidan o‘rnatish imkoniyatining mavjudligidir. Bundan tashqari, u oldindan yig‘ilgan modul 
tizimlar ko‘rinishida ham keng qo‘llaniladi (1-rasm).

1-rasm. Oynali fasad tizimlarining montaj turlari

Rasmda oynali fasad tizimlarining uchta asosiy montaj turi — vitraj, osma devor (curtain wall) va oynali 
devor (window wall) tizimlari sxematik tarzda tasvirlangan. Vitraj turida fasad konstruksiyasi binoning yuk 
ko‘taruvchi elementlariga bevosita tayanib, nisbatan sodda va yengil yechim sifatida ifodalanadi. Osma devor 
turida esa fasad tizimi maxsus kronshteynlar orqali binoning tashqi tomoniga mustaqil tarzda osib qo‘yiladi, 
bu esa yuqori qavatli binolarda yuklamalarni samarali qabul qilish imkonini beradi. Oynali devor turida esa 
fasad tizimi qavatlar oralig‘ida joylashib, konstruktiv jihatdan vitraj va osma devor tizimlarining xususiyatlarini 
birlashtirgan holda, ham ichki tayanchga ega, ham tashqi ta’sirlarga chidamli kompleks yechim sifatida 
namoyon bo‘ladi (2-rasm).

2-rasm. Ustun-rigelli oynali fasad tizimining tarkibiy qismlari: 1 — rigel;  2 — ustun; 3 — kronshteyn; 4 — qistirma 
mahkamlovchi element; 5 — shaffof to‘ldiruvchi; 6 — binoning konstruktiv qismi.

Oynali fasad tizimlarining montaj turlari ularning konstruktiv yechimlariga bevosita bog‘liqdir. Ustun-
rigelli (klassik) tizim eng keng tarqalgan va ko‘p qirrali texnologiyalardan biri bo‘lib, uning loyihaviy tuzilishi 
vertikal alyuminiy ustunlar va gorizontal rigellardan (to‘sinlardan) tashkil topadi. Mazkur tizimda steklopaketlar 
tashqi tomondan o‘rnatilib, dekorativ qopqoq bilan yopiladigan qistirma mahkamlovchi elementlar yordamida 
mustahkamlanadi. Ushbu tizimning montaji asosan qurilish obyektining o‘zida amalga oshiriladi, bunda dastlab 

karkas elementlari yig‘ilib o‘rnatiladi, so‘ngra shaffof to‘ldiruvchi qismlar joylashtirilib mahkamlanadi. Ushbu 
texnologiya materiallarning nisbatan iqtisodiyligi va murakkab geometrik shakllarni amalga oshirish imkoniyati 
bilan ajralib turadi, shu bilan birga, zamonaviy muhandislik yondashuvlari asosida turli balandlikdagi binolarda 
ham samarali qo‘llanishi mumkin.

Modulli oynali fasad tizimi esa baland va osmono‘par binolarda qo‘llaniladigan ilg‘or texnologik yechim 
hisoblanadi. Ushbu tizimda fasad elementlari zavod sharoitida yirik o‘lchamli bloklar ko‘rinishida to‘liq yig‘ilib, 
tayyor holda qurilish maydoniga yetkaziladi. Keyinchalik ular loyiha joyiga kranlar yoki boshqa ko‘tarish 
mexanizmlari yordamida o‘rnatilib, maxsus biriktiruvchi elementlar orqali mustahkamlanadi. Mazkur yondashuv 
montaj jarayonining aniqligi, tezligi va sifatini sezilarli darajada oshirish imkonini beradi (3-rasm).

Rasm-3. Oyna bloklarini montaj qilish sxemasi: 1 — bloklarni uzatish; 2 — kran-balka; 3 — montaj hududini 
chegaralash; 4 — qavatlarni perimetr bo‘ylab to‘sish; 5 — konsolli yuk ko‘taruvchi maydoncha.

Modulli oynali fasad tizimining muhim afzalliklari qatoriga montaj jarayonining yuqori darajada 
mexanizatsiyalashgani, mehnat sarfining nisbatan kamligi hamda elementlarning zavod sharoitida oldindan 
yig‘ilishi hisobiga yuqori sifat ko‘rsatkichlarining ta’minlanishi kiradi.

Oynali fasad tizimlarini zamonaviy o‘rnatish jarayoni muayyan texnologik ketma-ketlik asosida amalga 
oshiriladi. Avvalo, fasad tizimining loyihaviy joylashuvi geodezik asboblar yordamida yuqori aniqlikda belgilanadi. 
Shundan so‘ng, alyuminiy karkas profillarini o‘rnatish uchun kronshteynlar yoki maxsus qistirma elementlar 
mahkamlanadi va ularga alyuminiy karkas profillari montaj qilinadi. Keyingi bosqichda karkasli alyuminiy profil 
ramalari elastik rezina, EPDM membranalari hamda izolyatsion lentalar yordamida germetizatsiya qilinadi. 
So‘ngra tizimning asosiy shaffof qismi bo‘lgan oyna bloklari yoki steklopaketlar o‘rnatilib, ular maxsus qistirma 
va dekorativ elementlar bilan mustahkamlanadi. Yakuniy bosqichda esa barcha tashqi tirqishlar maxsus 
germetik pastalar yordamida yopilib, tizimning zichligi va ekspluatatsion ishonchliligi ta’minlanadi.

Mazkur oynali fasad tizimlarining konstruktiv elementlarini amaliyotda qo‘llashda respublikamizda 
shakllangan ishlab chiqaruvchilar bazasiga tayanish mumkin. Xususan, bu yo‘nalishda mahalliy ishlab 
chiqaruvchi korxonalar, jumladan, Akfa va Alutex kompaniyalari tomonidan taklif etilayotgan mahsulot va 
yechimlar keng qo‘llanilmoqda [6,7].

X U L O S A  V A  T A K L I F L A R 
Xulosa qilib aytganda, yuqorida ko‘rib chiqilgan oynali fasad tizimlari zamonaviy binolar qurilishida keng 

qo‘llanilayotgan samarali konstruktiv yechimlardan biri hisoblanadi. Ushbu tizimlardan foydalanish amaliyoti 
rivojlanib borayotgan bo‘lsa-da, mamlakatimizda ularni loyihalash va o‘rnatish jarayonlariga oid texnologik 
kartalar, me’yoriy hujjatlar hamda tasnifiy xususiyatlariga asoslangan loyihalash tamoyillari izchil shakllanish 
bosqichida hisoblanadi.

Mazkur yo‘nalishda mavjud vazifalarni samarali hal etish maqsadida hozirgi kunda ilg‘or xorijiy tajriba 
va mutaxassislar salohiyatidan foydalanilmoqda. Shu bilan birga, oynali fasad tizimlarining yanada keng joriy 
etilishini ta’minlash uchun ularning montaj texnologiyalarini chuqur o‘rganish, milliy me’yoriy-huquqiy bazani 
takomillashtirish hamda yuqori malakali montaj mutaxassislarini tayyorlash muhim ahamiyat kasb etadi. Ushbu 
maqolada keltirilgan ilmiy-nazariy va amaliy ma’lumotlar mazkur jarayonlarni rivojlantirishda muhim ilmiy asos 
bo‘lib xizmat qilishi mumkin.

